
NAFARROA 2012 PLANA
Elizondon Foru Poliziaren komisaria berria eraikitzeko hitzarmena izenpetu da
Caballero kontseilariak eta Baztango alkatesak akordioa izenpetu dute Nafarroa Jauregian 
Asteazkena, 2009ko apirilak 29.  Nafarroako Gobernuko lehen presidenteordeak, Javier Caballero Martínezek, eta Baztango Udaleko alkatesak, Virginia Alemán Arrastiok, Elizondon Foru Poliziaren komisaria berria eraikitzeko lankidetza-hitzarmena izenpetu dute gaur. 
Eraikina Baztanberri plazan, udalbatzak doan lagatako lursail batean eraikiko da eta Nafarroako Gobernuak milioi 1 euro inbertituko ditu 2010 bitartean, ekitaldi horretan ziurrenik lanak amaituz. Nafarroa 2012 Planean jasotako jarduketa da. 

2006ko abenduan Elizondoko komisaria sortzeko akordioa hartu zen eta geroztik Santiago kaleko 57. zenbakian kokatutako bulego txiki batean izan du egoitza. Lokal horretatik, Foru Poliziak salaketa, hiri-segurtasuna, trafikoa eta ikerketa zerbitzuak eskaintzen ditu Bortziriak, Urumea, Doneztebe, Bertizarana, Baztan, Ultzama eta Anue haranetan, denera 27 udalerriri eta 27.000 bat biztanleri. 

Nafarroa Jauregian gaur izenpetutako hitzarmenak jasotzen duenaren arabera, Nafarroa Ipar-ekialdeko udalerriei emandako zerbitzuen hobekuntza, instalazioen hobekuntza kuantitatiboa eta kualitatiboa da. Eraikina ia 893 metro koadro dituen lursail batean eraikiko da, eta han egongo dira lurralde hartako polizia funtzionarioen bulegoak, ibilgailuak eta poliziek behar dituzten gainerako bitarteko materialak. 
Baztango Udalak ez du Udal Plana egokitu behar, jarduketa udalaren titularitatekoa eta doan lagatakoa den lursailaren zuzkidura-lurzoru publiko izaerarekin bateragarria baita. Horrez gain, Elizondon egingo den ingurabideak, 13 milioi euroko aurreikusitako inbertsioaz, komisaria eta herrigunea lotuko dira, zubi berri batekin; ingurabideak, noski, haran osoko komunikazioa hobetuko du. 
“Komisaria berriak agenteen lana indartzea ahalbidetuko du, are gehiago, etorkizuneko ingurabidetik hurbil kokatzeak poliziaren ibilgailuak inguruko beste edozein udalerritara azkar mugitzea erraztuko du”, Caballero kontseilariak prentsaurrekoan adierazi duenaren arabera. Bestalde, Baztango alkatesak komisaria berriaren eraikuntzak zerbitzuaren hobetzea ekarriko duela aurreratu du. 
Lehendakaritza, Justizia eta Barne Departamentuak eraikina eraikitzeko gastuak beregain hartuko ditu, ekipamenduarenak eta funtzionamenduko urteroko gastuak barne. Proiektua laster eskainiko da, lanak aurten hasiz. 2009an Gobernuak 600.000 euro bideratuko ditu (proiektua eta lanaren egikaritzapena) eta 400.000 euro 2010ean, hitzarmenaren arabera, urte horretan lanak amaitu beharko direlarik. 
Obra Nafarroa 2012 Planean barneratzen da, Nafarroako Gobernuak sustatua eta Nafarroako Alderdi Sozialistak lagunduta, “zenbait azpiegituren eraikuntza edo zerbitzuetara bideratutako lanak bizkortzeko, horien eraikuntza aurreratzeaz gain, krisi garai honetan jarduera ekonomikoa mantentzeko”, kontseilariak gogora ekarri duenaren arabera. Era berean, Caballerok obra horrek inguruko jarduera ekonomikoa handituko duela nabarmendu du. 
Foru Poliziaren komisaria-sarea zazpi zentrok osatzen dute: Altsasu, Elizondo, Lizarra, Iruñea, Zangoza, Tafalla eta Tutera. Baztanen egingo den jarduketak bi urteren buruan komisaria guztiak eskualdeko herri nagusian kokatuak egotea ahalbidetuko du. Egun, Lizarrakoa ere eraikitzen ari dira, Epaitegien eraikinean kokatuko delarik. Elizondoko eta Lizarrako agenteak bulego txikietan daude oraingoz. Bestalde, Iruñeko komisaria zentrala tokiz aldatzea aurreikusten da, Segurtasunaren Hirira, jarduketa hori ere Nafarroa 2012 Planean barneratua dagoelarik. 

Elizondoko komisaria horretako 23 agenteen eskutik, Foru Poliziak 70 pertsona atxilotu zituen 2008an eta beste pertsona bati arau-hauste bat egotzi zioten. Orobat, zirkulazioarekin eta ingurumenarekin zerikusia zuten 397 salaketa bideratu zituzten, baita hiri segurtasuneko legeei lotutako beste 74 salaketa ere. Horrez gain, 60 droga-konfiskazio egin zituzten eta laneko eta zirkulazioko 331 istripuetan lan egin zuten. Gainera, agenteek 13.000 ibilgailu inguru gelditu zituzten kontroletan, 8.000 pertsona baino gehiago identifikatu zituzten eta 234 aldiz lagundu zieten beste polizia batzuei edo Foru Poliziako beste atal batzuei. Hori gutxi balitz, jendearentzako arreta zerbitzuan 243 salaketa penal jaso zituzten (aurreko urtean 83 izan ziren), baita 15 salaketa administratibo ere. 

Oharra: www.navarra.es web-orriko "Aktualitatea" atalean prentsa-ohar honi loturiko argazkia eta irudiak daude.

